
sþ. 756. Tillaga til þingsályktunar [409. mál]
um réttindi farmanna.

Flm.: Svavar Gestsson, Geir Gunnarsson.

Alþingi ályktar að fela ríkisstjórninni að undirbúa fyrir næsta þing frumvarp tillaga um
réttindi farmanna, meðal annars með endurskoðun sjómannalaga. Í frumvarpinu verði
ákvæði er tryggi öll almenn vinnuréttindi íslenskra farmanna. Þá verði gert ráð fyrir því að
óheimilt sé að ráða á íslensk farskip eða farskip í leigu íslenskra skipafélaga menn á lakari
kjörum en um er samið hér á landi fyrir íslenska sjómenn.

Greinargerð.
Sjómannasamtökin hafa að undanförnu gert harða hríð að skipaútgerðunum til þess að

koma í veg fyrir að menn séu ráðnir á farskipin á mun lakari kjörum en um er að ræða
samkvæmt kjarasamningum hér á landi og jafnvel lakari kjörum en Alþjóðasamband
flutningaverkamanna gerir ráð fyrir í sínum samningum.

Þessi tillaga er flutt til þess að undirbúið verði frumvarp tillaga er tryggi betur en nú er
gert réttindi farmanna á farskipum sem gerð eru út af íslenskum skipafélögum eða eru í leigu
á vegum íslenskra farskipaútgerða.

Markmið lagasetningarinnar þarf að vera:
1. Að íslenskar áhafnir verði að jafnaði á farskipum íslensku skipafélaganna hvort sem þau

eru í eigu félaganna eða tekin á kaupleigu (þurrleigu).
2. Að öll skip í strandflutningum við Ísland sigli undir íslenska fánanum og þar séu í heiðri

hafðar reglur sem íslensku sjómannafélögin ná fram í kjarasamningum og lagaákvæði
um kjör, aðbúnað og öryggi á vinnustað.

3. Að íslenski flotinn verði aldrei minni en svo að tryggt sé að þjóðin sé sjálfri sér næg um
skipakost til flutninga að og frá landinu.

4. Að enginn megi sigla á íslenskar hafnir nema því aðeins að launagreiðslur, kjör og
aðbúnaður sé að minnsta kosti í samræmi við samninga Alþjóðasambands flutninga-
verkamanna.

Ályktun ASÍ.

Alþýðusamband Íslands fjallaði um þessi mál á miðstjórnarfundi 21. janúar sl. Þar var
gerð svohljóðandi samþykkt:

"Á undanförnum árum hefur íslenskum kaupskipum fækkað og verulega hefur fækkað í
íslenskri farmannastétt. Á sama tíma hafa íslenskar kaupskipaútgerðir í vaxandi mæli tekið á
leigu erlend skip mönnuð erlendum sjómönnum. Aukin samkeppni milli kaupskipaútgerða
hefur jafnvel leitt til þess að íslensk skip hafa legið langtímum saman í íslenskri höfn
verkefnalaus á sama tíma og erlend skip eru tekin á leigu.

Siglingar eru nauðsynlegar okkur Íslendingum og því brýnt að framleiðsla okkar og
aðföng séu flutt með íslenskum skipum óháð öðrum þjóðum hvað flutninga að og frá landinu
snertir.

Miðstjórn ASÍ mótmælir harðlega gegndarlausum leigutökum erlendra kaupskipa sem
mönnuð eru erlendum sjómönnum. Jafnframt er varað við þeirri þróun að í vaxandi mæli
eru skip undir svokölluðum þægindafánum í rekstri íslenskra kaupskipaútgerða mönnuð
Íslendingum sem lögskráðir eru erlendis. Ljóst er að þess vegna greiða útgerðarmenn slíkra
skipa ekki það sama í sameiginlega sjóði og aðrir íslenskir atvinnurekendur.

Á síðastliðnum áratug hefur kaupskipafloti Íslendinga minnkað úr 50 skipum í 34 eða
um 16 skip og farmönnum fækkað um 300 auk þess sem orðið hefur veruleg fækkun í áhöfn-
um þeirra íslensku skipa sem eftir eru. Um þessar mundir munu 12 erlend leiguskip vera í
reglubundnum siglingum til og frá landinu þar af 7 eingöngu með erlendum áhöfnum.

Eftir þá miklu umræðu, sem fyrir stuttu varð um það hve brýnt væri fyrir sjálfstæði
þjóðarinnar að nalda varnarliðsflutningum á íslenskum höndum, er rétt að minna á að í þeim
siglingum eru í dag tvö erlend leiguskip og er aðeins annað þeirra að hluta mannað
Íslendingum.

Miðstjórn ASÍ skorar á viðskiptaráðherra að stöðva nú þegar öll leyfi til gjaldeyrisyfir-
færslu vegna töku erlendra skipa sem mönnuð er af erlendum sjómönnum og ætluð eru til
reglubundinna siglinga að og frá Íslandi."

Afskipti viðskiptaráðuneytisins.

Viðskiptaráðuneytið hefur tvívegis á síðustu missirum látið í té yfirlit um erlend
kaupskip hér við land. Bréf ráðuneytisins eru birt í heild hér á eftir.

,,4. febrúar 1987.

Sem svar við fyrirspurn yðar dags. 3. febr. 1987 staðfestir ráðuneytið að samkvæmt
upplýsingum, sem aflað hefur verið í viðskiptabönkum, hafa verið gefnar út gjaldeyrisheim-
ildir vegna 27 leiguflutningaskipa frá 1. des. 1986 og hafa þau komið eina ferð hvert.

Hin erlendu leiguskip hafa verið tekin á leigu vegna eftirfarandi: 6 vegna mjölflutninga,
1 vegna áburðarefna, 3 vegna saltflutninga, 14 vegna lýsisflutninga, 1 vegna stykkjavöru-
flutninga, 1 vegna kolaflutninga og 1 vegna saltfiskflutninga.

Ein ofangreindra heimilda var veitt vegna ms. "Syneta" sem fórst við Skrúð.
Ms. "Nicole" var tekið á leigu vegna saltflutninga.
Þá skal og tekið fram að stykkjavöruskipið, sem að ofan er talið, var tekið á leigu í stað

ms. Skógarfoss sem strandaði við Noregsstrendur.
Þess er vænst að ofangreind upptalning sé tæmandi, en ekki er lokuð fyrir það skotið að

villu megi finna vegna þess hversu skammur tími vannst til að svara fyrirspurn Sjómannafé-
lags Reykjavíkur."

,,24. nóvember 1987.

Að yðar ósk hefur ráðuneytið aflað upplýsinga um leiguskip sem tekin hafa verið frá 1.
febr. 1987 til þessa dags og er skiptingin eftirfarandi: 10 skip hafa verið í tímaleigu og hafa
farið fleiri ferðir en eina, 2 skip til stórflutninga og fóru fimm ferðir alls og 1 skip á
ströndinni við freðfiskflutninga.

Síðan voru skip leigð til einnar ferðar hvert: 24 vegna fiskimjölsflutninga, 18 vegna
lýsisflutninga, 3 vegna saItfiskflutninga, 17 vegna saItflutninga, 4 vegna kolaflutninga og 1
vegna álflutninga.

Þá hefur verið leigt sérhannað skip til ferskfiskflutninga. Leigð hafa verið tvö
dýpkunarskip, dráttarskip hafa verið leigð í Reykjavíkurhöfn og nokkur skip hafa komið og
sótt hingað vörur eins og t.d. loðnuflutningaskip frá Japan. Ekki er öruggt að ofangreind
upptalning sé tæmandi, en ráðuneytið er tilbúið að afla frekari upplýsinga sé þess óskað."

Grein Guðmundar Hallvarðssonar,

Guðmundur Hallvarðsson, formaður Sjómannafélags Reykjavíkur, skrifaði grein um
vanda farmanna í Morgunblaðið ll. mars sl.

Greinin er á þessa leið:
"Varla hefur það farið fram hjá nokkrum sem á annað borð hefur fylgst með þróun

íslenskrar kaupskipaútgerðar hve erlendum leiguskipum hefur fjölgað í þjónustu hennar.
Erlendu leiguskipin eru flest mönnuð erlendum sjómönnum en nokkur skip hafa verið tekin
í svokallaðri "þurrleigu" , þ.e. án áhafnar og mönnuð íslenskum farmönnum.

Á tæplega 12 mánaða tímabili sl. ár var 81 erlent kaupskip tekið á leigu til farmflutninga
að og frá landinu. Í stórauknum farmflutningum sl. 10 ára að og frá landinu hefur
kaupskipum fækkað samfara minnkandi brúttórúmlestatölu og um 300 íslenskir farmenn
hafa misst atvinnu sína.

Útlendingar sjá um flutninginn á ströndina.
Eimskip og skipadeild Sambandsins eru nú með sitt leiguskipið hvor mannað erlendum

sjómönnum í reglubundnum strandferðasiglingum og hefur svo viðgengist nú um nokkurn
tíma. Fyrir allmörgum árum tók Skipaútgerð ríkisins norskt skip á leigu sem mannað var
Norðmönnum til flutninga á ströndina. Stéttarfélög sjómanna mótmæltu þá og töldu eðlilegt
að íslenskir farmenn sæju um þessar siglingar. Svarið var þá að hugur stjórnenda
útgerðarinnar væri sá að viðkomandi skip yrði keypt en reynsla yrði þó að fást af skipinu.
Gekk svo í þrjú ár en af og til mótmæltu stéttarfélög sjómanna þessari leigutöku og töldu
það furðu gegna að fyrirtæki í eigu ríkisins gengi fram í fækkun íslenskrar farmannastéttar .
Alltaf voru forráðamenn Ríkisskips í miklum hugleiðingum hvort skipið skyldi keypt, en
eftir langan leigutíma var skipinu loks skilað.

Það er með öllu ólíðandi að fyrstnefnd skipafélög, sem nú um nokkurn tíma hafa
stundað áætlunarsiglingar með ströndum landsins, skuli nota til flutninga erlend leiguskip
mönnuð erlendum sjómönnum.

Áætlunarsiglingar erlendrar útgerðar.
Áður en til þess kom að bandarískt skipafélag tók upp á því til mikillar undrunar

íslenskum kaupskipaútgerðarmönnum að sigla reglubundið á milli Bandaríkjanna og Íslands
höfðu varla sést skip (þá Hafskips og Eimskips) undir íslenskum fána sem sigldu milli Íslands
og Bandaríkjanna og fluttu vörur fyrir Bandaríkjaher; þau sigldu m.a. undir fánum
Spánverja, Breta, Þjóðverja og Panama. Gekk svo í nokkur ár, enda kom það okkur í
Sjómannafélaginu ekki á óvart þótt hjá Bandaríkjamönnum vaknaði áhugi á þessum
flutningum.

Þegar fyrrnefnd íslensk skipafélög hófu fjölmiðlaherferð gegn reglubundnum siglingum
þessa bandaríska skipafélags sem ríkisstjórnin tók undir og einstakir ráðherrar beittu
áhrifum sínum á þarlend stjórnvöld tóku stéttarfélög farmanna heils hugar undir m.a. með
samþykktum frá stjórnar- og trúnaðarmannaráðsfundum og aðalfundum félaganna. Vonir
farmanna vöknuðu um að hugarfarsbreyting hefði orðið hjá forráðamönnum íslenskra
kaupskipaútgerða. Rök útgerðanna íslensku voru m.a. þau að sjálfstæði íslensku þjóðarinn-
ar væri stefnt í voða ef við sæjum ekki sjálfir um okkar siglingar, aðdrætti tillífsviðurværis og
útflutning okkar afurða til gjaldeyrisöflunar. En ekki leið langur tími frá því að Eimskip fékk
flutning ana fyrir Bandaríkjamenn að meginhluta til og þar til erlend leiguskip voru látin sjá
um þessi verkefni fyrir Eimskip. Það má með sanni segja að í annan tíma hafi stjórnir
stéttarfélaga farmanna aldrei verið hafðar að jafnmiklu háði.

3



Hvar stæði íslenska þjóðin á viðsjárverðum tímum?
Ég hef um nokkurn tíma fylgst með erlendum skipum og áhöfnum þeirra með

heimsóknum um borð í skipin þegar þau hafa verið hér á Faxaflóasvæðinu vegna tengsla
samtaka sjómanna við Alþjóðaflutningaverkamannasambandið (IFf).

Það hefur vakið athygli mína þegar ég hef skoðað skipsskjöl skipa undir svokölluðum
þægindafánum hve þar hefur oft komið skýrt fram að enda þótt viðkomandi skip sé undir
t.d. fána Panama þá sé skipið samstundis og styrjöld skellur á orðið tilheyrandi allt öðru
landi og þjóðfána þess. Þessi afgerandi skuldbinding, sem fram kemur á skipsskjölum skipa
undir þægindafánum, hefur orðið mér til umhugsunar um stöðu íslensku þjóðarinnar á
slíkum ógnartímum ef stefnuleysi á áfram að vera ríkjandi um stærð íslenska kaupskipastóls-
ins. Um langt tímabil hafa stærstu kaupskipaútgerðirnar, þ.e. Eimskip og SÍS, selt sín skip
og tekið erlend skip á leigu í þeirra stað. Þegar flest skip voru í eigu Eimskips voru þau 24
talsins en eru nú 9 og hjá Sambandinu voru þau 8 en eru nú 3.

Takmarkalaust er svo skipafélögunum veitt gjaldeyrisleyfi viðskiptaráðuneytisins til
leigutöku erlendra skipa. Og um tíma voru vinnubrögðin með slíkum eindæmum að
kaupskipaútgerð sótti um gjaldeyrisleyfi fyrir erlent leiguskip sem hafði lestað erlendis,
losað og lestað á ströndinni og losun jafnvel hafin erlendis. Þegar skoðuð er skýrsla
Reykjavíkurhafnar um skipakomur áranna 1985 og 1986 kemur í ljós að erlendum
skipakomum hefur fjölgað um 94% eða úr 223 í 433 skip. Skipakomum íslenskra kaupskipa
hefur hins vegar fækkað um 10%. Það skal þó tekið fram sem fyrr hefur verið sagt að nokkur
erlend kaupskip eru í leigu hjá íslenskum skipafélögum mönnuð Íslendingum sem falla undir
flokkinn erlend skip í skýrslu Reykjavíkurhafnar.

Íslensk stjórnvöld verða að móta stefnu í þessum málum sem hlýtur að taka mið af
sjálfstæði þjóðarinnar og stöðu hennar sem eyþjóðar norður við heimskautsbaug. Þrjú atriði
hljóta að koma upp þegar og ef slík stefna yrði mótuð.

1. Reglubundnar siglingar í strandflutningum verði með íslenskum skipum sem mönn-
uð eru Íslendingum.

2. Það sama gildi um reglubundnar siglingar að og frá landinu.
3. Að aldrei sé íslenski kaupskipaflotinn minni en svo að hann þjóni ákveðnu prösentu-

hlutfalli af inn- og útflutningi landsmanna.

Íslenskir sjómenn.
Í blaðafregnum undanfarna mánuði hafa mörg sjónarmið útgerða og fulltrúa sjómanna

komið fram þegar rætt hefur verið um farmenn og íslenska kaupskipastólinn. Fyrrverandi
formaður Sambands íslenskra kaupskipaútgerða getur þess í blaðaviðtali 27. nóv. sl. að
íslenski kaupskipaflotinn sé orðinn lítið íslenskur og að óæskilegt sé hve mörg erlend
leiguskip séu í áætlunarsiglingum. Forsvarsmenn Eimskips og skipadeildar Sambandsins
segja í blaðaviðtali 2. des. sl. að aðgát ar sé þörf í skipakaupum vegna örrar og breytilegrar
þróunar á sviði vöruflutninga. En í blaðaviðtali 30. desember sl. segja forstjórar fyrrnefndra
skipafélaga að erfitt sé að sporna við ráðningu útlendinga á farskip. Það er þó athyglisvert að
lesa það sem eftir forstjóra skipadeildar SÍS er haft í sömu blaðagrein en hann segir:
"Stjórnvöld þyrftu að koma til aðstoðar ef íslensk skipafélög ættu að vera samkeppnisfær í
siglingum til og frá landinu án þess að þurfa að ráða ódýrar erlendar áhafnir á skip sín." Við
hvaða skipafélög er hér átt? Ég kannast ekki við að erlend skipafélög séu í reglubundnum
siglingum að og frá landinu ef frá er talið eitt bandarískt skip sem ég gat hér um fyrr í þessari
grein. Og hvernig eiga stjórnvöld að blanda sér í samkeppnismál reglubundinna siglinga að
og frá landinu sem eingöngu eru stunduð af íslenskum kaupskipaútgerðum?

Fór leiðandi maður Samtaka íslenskra kaupskipaútgerða með rangt mál í blaðaviðtali
27. nóv. sl. en þar segir hann eftirfarandi: "Ég tel æskilegt að við Íslendingar eigum sjálfir

4



þau kaupskip sem eru í áætlunarsiglingum, þeim siglingum sem gefa mest af sér og þar sem
verkefnin eru stöðug."

Ráðningarstjóri Nesskips hf. sendir svo íslenskum sjómönnum sérstakar kveðjur í einu
dagblaðanna 16. des. sl. þegar upp kom deilumál vegna ráðningar pólskra sjómanna á ms.
Hvítanes. Ráðningarstjórinn getur þess að vinnugleði og vinnuframlag þeirra (þeir hafa 1000
bandaríska dollara á mánuði fyrir 70 klst. vinnuviku) sé mun meira en íslenskra farmanna. Í
sjálfu sér eru slíkar aðdróttanir ekki svara verðar en hver veit nema maðurinn hafi litið sér
nær, því að sjálfur er hann fyrrverandi farmaður.

Navigare necesse.
"Það er nauðsynlegt að sigla." Þessi forna og löngu fræga setning var sett framan á kápu

aðalfundargagna Eimskips á síðasta aðalfundi. Hún kemur upp í huga mér nú þegar íslensk
farmannastétt stendur frammi fyrir alvarlegustu aðför sem að nokkurri stétt hefur verið farin
frá upphafi íslenskrar verkalýðshreyfingar. Það er kaldhæðni örlaganna að á tímum fækk-
andi íslenskra kaupskipa og farmanna skuli Eimskip nota hluta af þó lengri setningu framan
á sín aðalfundargögn, en setningin öll er þannig:

"Navigare necesse est, vivere non est necesse, það er nauðsyn að sigla en engin nauðsyn
að lifa! Jú hvort tveggja er nú nauðsynlegt fyrir íslenska þjóð, íslensk kaupskip og íslenska
farmannastétt. Þótt tímar hafi breyst og Ísland sé orðinn hluti af heimsviðskiptum eru ekki
mörg ár í tímatalinu síðan þjóðernisvakning var fyrir stofnun Eimskips 1914. Þjóðin fann það
þá, hvar hún var á vegi stödd án kaupskipaflota sem og í seinni heimsstyrjöldinni. Nokkuð er
djúpt kafað í rökin en sagan hefur endurtekið sig og eflaust hafa stofnendur Eimskips minnst
forfeðranna og lífsbaráttu þeirra og síðan glötunar sjálfstæðisins þar sem Íslendingar áttu
engin kaupskip.

Íslenskar kaupskipaútgerðir verða að beygja af leið til réttrar stefnu varðandi erlend
leiguskip og ástunda siglingar með eigin skipum sem mönnuð eru íslenskum farmönnum.
Verum minnug þess að öflugur íslenskur kaupskipafloti er hluti af sjálfstæði þjóðarinnar."

Sjómannafélagið skrifar atvinnumálanefnd Reykjavíkur.

Sjómannafélag Reykjavíkur skrifaði atvinnumálanefnd sveitarfélagsins bréf í febrúar-
mánuði sl. Bréfið er á þessa leið:

"Á undanförnum árum hefur það mjög færst í vöxt að íslenskar kaupskipaútgerðir taki á
leigu erlend kaupskip með erlendum áhöfnum til reglubundinna siglinga að og frá landinu.
Áður fyrr var eingöngu um að ræða erlend leiguskip til skammtímaflutninga og nokkuð
árvisst þegar miklir álagstappar voru t.d. vegna útflutnings sjávarafurða.

Sem að framan getur hefur sú aukning orðið á leigutöku erlendra kaupskipa að
íslenskar kaupskipaútgerðir leigja nú þessi skip um langan tíma og m.a. til reglubundinna
siglinga að og frá landinu.

Nokkuð er um að tekin séu skip á leigu án áhafnar, þ.e. að skipin eru skráð í Panama en
um borð er íslensk áhöfn.

Á sl. 10 árum hafa m.a. af framangreindum ástæðum 300 íslenskir farmenn misst
atvinnu sína jafnframt því sem íslenskum kaupskipum hefur fækkað verulega. Oft á tíðum
hefur um það verið rætt að nauðsyn bæri til fjölgunar atvinnutækifærum hér á landi. Hafa
menn þá oft og einatt einblínt á álver þar sem möguleiki væri á starfi fyrir jafnmarga og
fækkað hefur um í farmannastétt.

Mér býður svo í grun að stór hluti þjóðarinnar og meginþorri þeirra sem með æðsta vald
fara hafi á engan hátt gert sér grein fyrir þeirri alvarlegu þróun sem nú er orðin í íslenskri
kaupskipaútgerð samfara minnkandi kaupskipaflota.

Lengi hefur verið um það rætt að sjálfstæði þjóðarinnar standi og falli með íslenskum
kaupskipaflota. Um það blandast engum hugur þegar litið er til fortíðar.

Af framansögðu og með atvinnumál íslenskra farmanna í huga vill stjórn og trúnað-
armannaráð vekja athygli atvinnumálanefndar Reykjavíkurborgar á því alvarlega ástandi
sem hér hefur verið getið. Jafnframt er þess vænst að nefndin taki á máli þessu."

Bréf til sjávarútvegsráðherra.

Sjómannasamtökin hafa einnig vakið athygli sjávarútvegsráðherra á þessu máli í bréfi
23. sept. 1987:

"Með fjölgun frystitogara í íslenska fiskiskipaflotanum hefur umræðan um vinnutíma-
lengd og aðbúnað aukist. Hefur jafnframt verið svo sterkt að orði komist að frystitogararnir
hafa verið nefndir þrælaskip.

Nú má heyra þær raddir í vaxandi mæli sem telja að lausn á þeim vanda, sem við er að
etja hvað áhrærir manneklu í frystihúsunum, sé fjölgun frystitogara á Íslandsmiðum.

Að framansögðu fer stjórn Sjómannafélags Reykjavíkur þess á leit við sjávarútvegs-
ráðuneytið að það hlutist til um og standi straum af kostnaði við framlag vinnutímarann-
sóknar um borð í fyrrnefndum skipum svo að hið sanna megi í ljós koma varðandi
vinnutímalengd sjómanna.

Væntum heiðraðs svars yðar svo fljótt sem verða má."

Viðtal úr sjónvarpi.

Fjallað var um þetta mál 20. nóv. sl. í fréttatíma sjónvarps í viðtali Helga H. Jónssonar
við Guðmund Ásgeirsson og Guðjón A. Kristjánsson. Hér er texti þess samtals:

Guðmundur Ásgeirsson: Ástæðurnar eru margar. Það er fyrst og fremst hér heima.
Markaðurinn er lítill, skipaútgerðirnar ósamstæðar og auk þess keppum við við erlend skip
með lágan launakostnað og eitt getum við nefnt í viðbót að á síðustu missirum hefur verið
stórvandamál að fá góða menn á íslensku skipin.

Helgi H.: Hvers vegna er launakostnaður erlendis lægri heldur en hér?
Guðmundur: Það hefur þróast þannig að næstu nágrannar okkar hafa ráðið menn frá

þriðja heiminum til að gegna stöðum á skipunum og þetta eykst meira og meira því að á
þessum skipum er launakostnaðurinn helmingur á við okkar eða jafnvel ekki nema einn
þriðji.

Helgi H.: Getur þú nefnt einhverjar tölur um það hvað þetta gæti munað miklu?
Guðmundur: SÍK tók saman núna nýlega hvernig þetta gæti litið út með skip sem væri

mannað 10 Íslendingum og ef sama skip væri mannað 10 Filippseyingum og mismunurinn á
einu ári væri um 13 milljónir króna og það er einungis í launakostnaði því að allir greiða
nánast það sama fyrir aðra þjónustu og olían kostar sama hver sem stjórnar skipinu,
tryggingaiðgjöld O.S.frv.

Helgi H.: Guðmundur segir að ástandið sé í raun orðið svo slæmt á þessu sviði að fari
sem horfir muni stórflutninga- og leigumarkaðsskipin innan tíðar hverfa undan íslenskum
fána og úr íslenskri eign. Til dæmis um erfiðleikana í þessari útgerð segir Guðmundur að
undanfarin tvö ár hafi þrjár útgerðir lagt upp laupana.

Guðmundur: Ég held að það sé engin önnur lausn en að fækka á skipunum heldur
meira og það er nú takmarkað hvað hægt er að gera í því eða þá fá að ráða hluta af áhöfninni
erlendis frá.

Helgi H.: En hvað segja forustumenn íslenskra farmanna um slíkar hugmyndir? Ég
spurði forseta Farmanna- og fiskimannasambandsins?

Guðjón: Okkar afstaða til þessara mála er sú að séu skip skráð undir íslenskum fána eigi
þau að vera með íslenskum áhöfnum. Hafi menn hins vegar áhuga á því að reka
atvinnustarfsemi sína á erlendri grund er það ekki okkar að segja hvernig þeir fara með þau
mál.

Helgi H.: En þið ljáið ekki máls á því að útlendingar verði ráðnir til starfa á íslenskum
kaupskipum?

Guðjón: Ekki nema upp á þau kjör sem eru í boði hér."

